
	1. Արդարադատության նախարարություն
	25.05.2026 թիվ /10.1.3/26590-2026

	Ի կատարումն Վարչապետի աշխատակազմի ղեկավարի սույն թվականի մայիսի 18-ի թիվ 02/11.1/16912-2026 հանձնարարականի՝ հայտնում եմ, որ Արդարադատության նախարարությունն ուսումնասիրել է Հայաuտանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին Կառավարության որոշման նախագիծը (այսուհետ՝ Նախագիծ), որի վերաբերյալ ներկայացվում են հետևյալ դիտարկումներն ու առաջարկությունները․
	

	1. Օրենսդրական տեխնիկայի կանոններից ելնելով՝ Նախագծի 1-ին կետում Հավելվածը բառն առաջարկվում է փոխարինել Հավելվածում բառով, 1-ին կետի 2-րդ ենթակետում կետերով բառը կետեր բառով, իսկ նույն կետի 5-րդ ենթակետում կետով բառը՝ կետ բառով։
Միևնույն ժամանակ, հաշվի առնելով, որ Նախագծի 1-ին կետի 1-ին ենթակետով Կառավարության 2011 թվականի մայիսի 5-ի Կենսաթոշակ վճարելու կարգը հաստատելու մասին N 670-Ն որոշման N 1 Հավելվածի (այսուհետ՝ Որոշման Հավելված) 2-րդ կետի երկու տարբեր ենթակետերում մի դեպքում նախատեսվում է իրականացնել փոփոխություն, մյուս դեպքում՝ լրացում, նպատակահարմար է յուրաքանչյուր կետին վերաբերելի համապատասխան փոփոխությունը կամ լրացումը նախատեսել Նախագծի 1-ին կետի 1-ին ենթակետի երկու առանձին պարբերություններով:
	Ընդունվել է։
Նախագծի 1-ին ենթակետը խմբագրվել է:

	2. Նախագծի 1-ին կետի 2-րդ ենթակետում Որոշման Հավելվածի 16.16-րդ կետից հետո նախատեսվում է լրացնել 16.17-16.20-րդ կետեր, սակայն հարկ է նկատել, որ Նախագծում 16.20-րդ կետը փաստացի բացակայում է։ Նշվածով պայմանավորված՝ առաջարկվում է քննարկվող անհամապատասխանությունը վերացնել։
	Ընդունվել է։
Նախագծի 1-ին կետի 2-րդ ենթակետը խմբագրվել է։

	3. Նախագծի 1-ին կետի 2-րդ ենթակետով Որոշման Հավելվածում լրացվող 16.17-րդ կետում հստակեցման կարիք ունի իր ինքնուրույն գործողություններով հիմնական առանձին խումբ ծառայություններից օգտվելու հնարավորություն չունեցող եզրույթի կիրառումը: Մասնավորապես, պարզ չէ թե Որոշման իմաստով որ կենսաթոշակառուները կարող են դիտարկվել որպես իր ինքնուրույն գործողություններով ծառայություններից օգտվելու հնարավորություն չունեցող, ինչ ընթացակարգով և ինչ չափանիշների հաշվառմամբ է գնահատվելու՝ արդյոք կենսաթոշակառուն համարվում է կենսաթոշակի վճարման ընթացքում իր ինքնուրույն գործողություններով հիմնական առանձին խումբ ծառայություններից օգտվելու հնարավորություն չունեցող անձ, թե՝ ոչ: Նշված ձևակերպումը կարող է գործնականում իրավասու մարմնի կողմից «հնարավորություն չունենալը» գնահատելիս հայեցողական մեկնաբանությունների տեղիք տալ և կենսաթոշակառուների կողմից իրենց իրավունքների չարաշահման հիմք հանդիսանալ: 
Միաժամանակ, Որոշման Հավելվածում լրացվող նույն կետում խնդրահարույց է նաև բանավոր կարգով ծառայությանը դիմելու եղանակը՝ այն հաշվառմամբ, որ նման տեղեկացման եղանակը որևէ կերպ չի արձանագրվում, որպիսի պայմաններում հետագայում դիմելու հանգամանքն ապացուցելու տեսանկյունից խնդիրներ կարող է ի հայտ բերել:
	Ընդունվել է ի գիտություն:
Գործնականում հնարավոր չի լինի բացառել կենսաթոշակառուների կողմից իրենց իրավունքների չարաշահման դեպքերը: Սակայն եզակի դեպքերի պատճառով ճիշտ չէ մեծ թվով դեպքերի համար կարգավորումներ չնախատեսելը: Իրավակիրառ պրակտիկայից ելնելով՝ հնարավոր է հետագայում անդրադառնալ կարգավորմանը՝ խնդրո առարկա չարաշահումները հնարավորինս բացառելու նպատակով:
Միասնական սոցիալական ծառայությանը (այսուհետ՝ Ծառայություն) դիմելու տարբերակները (գրավոր կամ բանավոր կամ այլ անձի միջոցով) նախագծով նախատեսվել են պրակտիկաից ելնելով:
Բանավոր կարգով Ծառայություն դիմելու 2 տարբերակ կա՝ հեռախոսազանգի (114 թեժ գիծ) կամ Ծառայությում: Առաջին դեպքում դիմելը կարձանագրվի 14 թեժ գծի կանոններով, 2-րդ դեպքում՝ կհաշվառվի դիմելու վերաբերյալ  տեղեկատվությունը՝ համաձայն 16.19-րդ կետի:

	4. Նախագծի 1-ին կետի 2-րդ ենթակետով Որոշման Հավելվածում լրացվող 16.19-րդ կետում պարզաբանման կարիք ունի, թե ինչ է իրենից ենթադրում քննարկվող տեղեկատվության հաշվառումը: Արդյո՞ք, այն իրենից ներկայացնում է համապատասխան դիմումի մուտքագրումը համակարգ:
	Ընդունվել է ի գիտություն։
Նախագծի 3-րդ կետով հանձնարարվում է Աշխատանքի և սոցիալական հարցերի նախարարին՝ ապահովել կենսաթոշակառուի՝ գրավոր կամ բանավոր կամ այլ անձի միջոցով Ծառայությանը դիմելուն առնչվող տեղեկատվությունը հաշվառող ծրագրային գործիքի մշակումն ու ներդրումը։
Այս հանձնարարականի կատարման արդյունքում կմշակվի համապատասխան ծրագրային գործիք, որով հնարավոր կլինի համապատասխան դիմումների և դիմելու վերաբերյալ  տեղեկատվությունը հաշվառել: 

	5. Նախագծի 1-ին կետի 3-րդ ենթակետում Որոշման Հավելվածի 30-րդ կետից նախատեսվում է հանել «, որոնք Հայաստանի Հանրապետության կառավարության 2020 թվականի մարտի 12-ի N 284-Ն որոշմամբ սահմանված կարգով ծառայությունը տրամադրում է կենսաթոշակառուի կենսաթոշակը վճարող բանկին՝ լիազորված անձի տվյալները շտեմարան մուտքագրելուց հետո 3 աշխատանքային օրվա ընթացքում» բառերը, իսկ Նախագծի 1-ին կետի 4-րդ ենթակետում Որոշման Հավելվածի 31-րդ կետն առաջարկվել է ճանաչել ուժը կորցրած: Նման պայմաններում պարզ չէ, թե շտեմարան մուտքագրված՝ կենսաթոշակ ստանալու համար լիազորված անձի տվյալները ինչ ընթացակարգով և ինչ ժամկետում են փոխանցվում կենսաթոշակ վճարող բանկին կամ ինչ պետք է տեղի ունենա տվյալները բանկին փոխանցելուց հետո, արդյոք լիազորված անձը չպետք է բանկի հետ կենսաթոշակառուի անունից կնքի բանկային հաշվի պայմանագիր: Ընդ որում, թեև Նախագծի հիմնավորման մեջ նշված է, որ հստակեցվում է նաև կենսաթոշակը լիազորագրով վճարելու ընթացակարգը, նշված մասով հիմնավորումը ևս պարզաբանումներ չի պարունակում։
	Ընդունվել է ի գիտություն։
Ներկայացված խնդիրը կարգավորված է Կառավարության 2020 թվականի մարտի 12-ի թիվ 284-Ն որոշման հավելվածի 6-րդ կետով։
Առաջնորդվելով «Նորմատիվ իրավական ակտերի մասին» օրենքի 17-րդ հոդվածի 1-ին մասով՝ սույն որոշումից հանվել են այն դրույթները, որոնք նախատեսված են Կառավարության 2020 թվականի մարտի 12-ի թիվ 284-Ն որոշման հավելվածով:
Որոշման Հավելվածի 30.3-րդ կետով հստակեցվում է, որ «Կենսաթոշակը լիազորագրով վճարելիս վճարման ցուցակ է ներառվում կենսաթոշակառուի տվյալները։»:
Այս մասով հիմնավորումը խմբագրվել է։

	6. Նախագծի 2-րդ կետում առաջարկվում է հստակ հղում կատարել Նախագծով լրացվող այն կետին, որով նախատեսված կարգավորմանը վերաբերում է ուժի մեջ մտնելու մասով սահմանված համապատասխան առանձնահատկությունը: Մասնավորապես, «որոշման 1-ին կետի 2-րդ ենթակետով նախատեսված՝ կենսաթոշակառուի՝ գրավոր կամ բանավոր կամ այլ անձի միջոցով ծառայությանը դիմելուն առնչվող տեղեկատվության հաշվառմանը վերաբերող դրույթի» բառերն առաջարկվում է փոխարինել «որոշմամբ լրացվող 16.19-րդ կետով նախատեսված դրույթի» բառերով:
	Ընդունվել է։
Նախագծի 2-րդ կետում «որոշման 1-ին կետի 2-րդ ենթակետով նախատեսված՝ կենսաթոշակառուի՝ գրավոր կամ բանավոր կամ այլ անձի միջոցով ծառայությանը դիմելուն առնչվող տեղեկատվության հաշվառմանը վերաբերող դրույթի» բառերը փոխարինվել են «որոշմամբ լրացվող 16.19-րդ կետով նախատեսված դրույթի» բառերով:
Նույնաբովանդակ փոփոխություն կատարվել է նաև որոշման 3-րդ կետում։

	Միաժամանակ, հայտնում ենք, որ Նախագիծը «Նորմատիվ իրավական ակտերի մասին» 6-րդ հոդվածով նախատեսված կարգով պետական-իրավական փորձաքննության ներկայացնելու դեպքում ԱՆ իրավական ակտերի փորձաքննության գործակալության կողմից դրա վերաբերյալ կտրամադրվի փորձագիտական եզրակացություն:
	Ընդունվել է ի գիտություն։

	2. Ֆինանսների նախարարություն
	01.06.2026 թիվ 01/34-2/13314-2026

	ՀՀ վարչապետի աշխատակազմի ղեկավարի 18.05.2026թ. N02/11.1/16912-2026 գրությամբ ներկայացված՝ «Հայաuտանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
Նախագծով առաջարկվում է անկանխիկ վճարման համակարգում ի հայտ եկած խնդիրների լուծման նպատակով ՀՀ կառավարության 05.05.2011թ.-ի «Կենսաթոշակ վճարելու կարգը հաստատելու մասին» N 670-Ն որոշմամբ ներդնել հատուկ աջակցության մեխանիզմներ այն կենսաթոշակառուների համար, որոնք տեղաշարժման, տեսողական կամ այլ ֆիզիկական սահմանափակումների պատճառով ի վիճակի չեն ինքնուրույն օգտվել բանկային ծառայություններից կամ անձամբ դիմումներ ներկայացնել։ Մասնավորապես՝ սահմանել այն իրավական մեխանիզմները, որոնցով սոցիալական ծառայության աշխատակիցը կփոխարինի կենսաթոշակառուի անձնական ներկայությանը՝ վերջինիս կենսաթոշակի իրավունքն իրացնելու համար:
Այս համատեքստում, հաշվի առնելով Միասնական սոցիալական ծառայության (ՄՍԾ) աշխատակիցների ներկայացուցչական գործառույթների ընդլայնումը, խնդրում ենք Նախագծի հիմնավորմամբ հստակեցնել՝ արդյոք նշված լրացուցիչ վարչարարությունը հնարավոր է իրականացնել ծառայության ներկայիս հաստիքների ու տեխնիկական միջոցների շրջանակներում, թե հետագայում առաջանալու է լրացուցիչ ֆինանսական միջոցների ներգրավման անհրաժեշտություն (այդ թվում՝ հաստիքների ավելացման կամ աշխատանքի վարձատրության ֆոնդի փոփոխության մասով)։ Ինչպես նաև, խնդրում ենք պարզաբանել՝ արդյոք Նախագծով առաջարկվող փոփոխությունը հանգեցնելու է նաև ՀՀ կառավարության 30.10.2014թ. «Հայաստանի Հանրապետության աշխատանքի և սոցիալական հարցերի նախարարության միասնական սոցիալական ծառայության համապատասխան աշխատողների տնային կամ գտնվելու վայր այցելությունների համար վճարման չափն ու կարգը հաստատելու մասին» N 1183-Ն որոշմամբ նախատեսվող ծառայության աշխատակիցների այցելությունների թվաքանակի աճի, հետևաբար նաև վերոհիշյալ նպատակով նախատեսվող ֆինանսավորման ավելացման:
Ելնելով վերոգրյալից՝ հայտնում ենք, որ վերը թվարկված դիտարկումների վերաբերյալ համապատասխան պարզաբանումների առկայության դեպքում հնարավոր կլինի ներկայացնել վերջնական դիրքորոշում:
	Ընդունվել է ի գիտություն։
Վարչարարությունն իրականացվելու է Ծառայության առկա հաստիքների և տեխնիկական հնարավորություննրի շրջանակներում, գործառույթի ծավալի փոփոխմամբ պայմանավորված լրացուցիչ հաստիքների և ֆինանսական միջոցների անհրաժեշտություն չի առաջանալու։ 
Գործառույթի տեխնիկական սպասարկումն իրականացվելու է՝
[bookmark: _GoBack]1)	Ծառայությանը ամրացված ավտոմեքենաներով,
2)	 ՀՀ կառավարության 30․10․2014թ․ N 1183-Ն որոշման շրջանակներում, իսկ  այցելությունների դիմաց վարձատրությունը՝ այդ նպատակով բյուջեում առկա (տնտեսված)  միջոցների հաշվին։

	3. ՀՀ մարդու իրավունքների պաշտպան
	04.06.2026 թիվ 01/13.2/2789-2026

	Ի պատասխան Ձեր՝ թիվ ԱԹ/ԱԳ-1-3/19175-2026 գրության՝ կից ուղարկում եմ «Հայաuտանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին» Հայաuտանի Հանրապետության կառավարության որոշման նախագծի վերաբերյալ նկատառումները։
«Հայաuտանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին» Հայաuտանի Հանրապետության կառավարության որոշման նախագծի (այսուհետ՝ Նախագիծ) վերաբերյալ ՀՀ մարդու իրավունքների պաշտպանի աշխատակազմի նկատառումները հանգում են հետևյալին․
	

	1. Նախագծի և «Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ուսումնասիրությունից հետևում է, որ կենսաթոշակների և պետական նպաստների՝ բացառապես անկանխիկ եղանակով վճարման գործընթացում հաշմանդամություն ունեցող անձանց ու այդ եղանակով գումարը ստանալու դժվարություններ ունեցող այլ անձանց իրավունքների պաշտպանության երաշխավորման նպատակով նախատեսվում է այնպիսի մեխանիզմի ներդրում, որը խնդրահարույց է վերջիններիս համար մատչելի ծառայություններ ստանալու հնարավորության ապահովման ու անկախ կյանքի երաշխավորման տեսանկյունից։ 
Մասնավորապես, նախատեսվող կարգավորումներով առաջարկվում է ներդնել մեխանիզմ, որով ոչ թե կերաշխավորվի անձամբ ծառայություններից օգտվելու հնարավորությունը, ծառայությունների մատչելիությունն ու հասանելիությունը, այլ հնարավորություն կտրվի երրորդ անձի՝ լիազոր մարմնի ներկայացուցչի կողմից գործարք կնքել հաշմանդամություն ունեցող անձի կամ անկանխիկ եղանակով գումարը ստանալու դժվարություններ ունեցող անձի փոխարեն։ Ավելին, նախատեսվող կարգավորումներով առաջարկվում է շահառուի լռությունը (հիմնական առանձին խումբ ծառայությունները լիազոր մարմնի միջոցով իրեն մատուցելուց հրաժարվելու վերաբերյալ բանկ դիմում չներկայացնելը) դիտարկել որպես հիմնական առանձին խումբ ծառայությունները լիազոր մարմնի միջոցով իրեն մատուցելը շահառուի կողմից ընդունելու կամքի արտահայտություն։ 
Նշվածի կապակցությամբ հարկ է փաստել, որ նման մեխանիզմի կիրառումը խնդրահարույց է «Հաշմանդամություն ունեցող անձանց իրավունքների մասին» ՄԱԿ-ի կոնվենցիայով ստանձնած՝ հաշմանդամություն ունեցող անձանց համար ծառայությունների մատչելիության ու անկախ կյանքի երաշխավորման տեսանկյունից, որով պայմանավորված ունի լրացուցիչ քննարկման ու այլ, մարդու իրավունքների չափորոշիչներին համապատասխան մոտեցման որդեգրման անհրաժեշտություն։
	Ընդունվել է ի գիտություն։
Նախագծերը մշակվել են ՀՀ քաղաքացիական օրենսգրքի 446-րդ հոդվածի կարգավորումների տրամաբանության ներքո։
Պատրաստ ենք քննարկել խնդրի լուծման ցանկացած այլ տարբերակի վերաբերյալ կոնկրետ առաջարկություն։

	2. Նախագծի 1-ին կետի 2-րդ ենթակետով Հայաuտանի Հանրապետության կառավարության 2011 թվականի մայիսի 5-ի N 670-Ն որոշման հավելված 1-ի 16.16-րդ կետից հետո լրացվող 16.17-րդ կետի համաձայն՝ կենսաթոշակի վճարման ընթացքում իր ինքնուրույն գործողություններով հիմնական առանձին խումբ ծառայություններից օգտվելու հնարավորություն չունեցող կենսաթոշակառուն ծառայության ներկայացուցչի միջոցով նշված ծառայություններից օգտվելու համար այդ մասին գրավոր կամ բանավոր կամ այլ անձի միջոցով դիմում է ծառայությանը։ 
Վերոգրյալի կապակցությամբ անհրաժեշտ է հստակեցնել այլ անձի միջոցով դիմելու կարգը, մասնավորապես՝ արդյո՞ք այն իրականացվելու է լիազորագրի հիման վրա, և եթե այո, ապա ինչպիսի լիազորագիր է պահանջվելու (պարզ գրավոր, թե նոտարական վավերացմամբ): 
	Ընդունվել է ի գիտություն։
Նախագծի խնդրո առարկա դրույթի հիմքում ոչ թե ներկայացուցչության ինստիտուտն է, այլ ՀՀ քաղաքացիական օրենսգրքի 446-րդ հոդվածը՝  Պայմանագիր` հօգուտ երրորդ անձի: 
Նախագծով լիզորագիր ներկայացնելու պահանջ չի նախատեսվում։
Գործնականում Ծառայության և բանկի միջև կնքված պայմանագիրը (որոշման ընդունումից հետո կնքվելիք՝ լրացուցիչ համաձայնագիրը, որը կհանդիսանա այդ պայմանագրի անբաժանելի մասն է) կնքվում է հօգուտ շահառուի: Այս դեպքում հարկ է նկատի ունենալ, որ նշված հոդվածի 2-րդ մասի համաձայն՝ Հայաստանի Հանրապետության կենսաթոշակային օրենսդրությամբ նախատեսված դեպքերում լռությունը կարող է համարվել որպես երրորդ անձի կողմից պայմանագրով իր իրավունքից օգտվելու ցանկության հայտնում:

	3. Նախագծի 1-ին կետի 2-րդ ենթակետով Հայաuտանի Հանրապետության կառավարության 2011 թվականի մայիսի 5-ի N 670-Ն որոշման հավելված 1-ի 16.16-րդ կետից հետո լրացվող 16.18-րդ կետի համաձայն՝ սույն կարգի 16.17-րդ կետով սահմանված կարգով ծառայության ներկայացուցչի միջոցով կենսաթոշակառուն կարող է ծառայություն ներկայացնել կենսաթոշակին առնչվող ցանկացած դիմում այն դեպքում, երբ օրենսդրությամբ նախատեսված է այդ դիմումն անձամբ ներկայացնելու պահանջ, սակայն նա չի կարող այդ պահանջը կատարել իր ինքնուրույն գործողություններով։
Վերոգրյալի կապակցությամբ լրացուցիչ պարզաբանման կարիք ունի «չի կարող այդ պահանջը կատարել իր ինքնուրույն գործողություններով» ձևակերպումը, մասնավորապես՝ ի՞նչ չափանիշների կամ հանգամանքների առկայության դեպքում է համարվելու, որ անձը չի կարող ինքնուրույն իրականացնել համապատասխան գործողությունները, և ի՞նչ կարգով է դա գնահատվելու կամ հաստատվելու։
	Ընդունվել է ի գիտություն։
Նախագծի խնդրո առարկա դրույթը վերաբերում է այն դեպքերին, երբ շահառուն չի կարող անձամբ ներկայանալ տարածքային կենտրոն և ներկայացնել դիմում կամ անհրաժեշտ փաստաթուղթ։ 
Այս մասով տե՛ս նաև Արդարադատության նախարարության 3-րդ դիտարկման   վերաբերյալ տրված պարզաբանումը։

	4. Նախագծի 1-ին կետի 2-րդ ենթակետով Հայաuտանի Հանրապետության կառավարության 2011 թվականի մայիսի 5-ի N 670-Ն որոշման հավելված 1-ի 16.16-րդ կետից հետո լրացվող 16.19-րդ կետի համաձայն՝ սույն կարգի 16.17-րդ և 16.18-րդ կետերում նշված դեպքերում ծառայությունն ապահովում է կենսաթոշակառուի՝ գրավոր կամ բանավոր կամ այլ անձի միջոցով ծառայությանը դիմելուն առնչվող տեղեկատվության հաշվառումը:
Վերոգրյալի կապակցությամբ պարզ չէ, թե նշված տեղեկատվության հաշվառումից հետո ինչ ժամկետներում և ինչ ընթացակարգով է իրականացվելու համապատասխան դիմումների ուսումնասիրությունը և քննությունը։ Ուստի նպատակահարմար է հստակեցնել դիմումների հետագա ընթացքի, դրանց քննության կարգի և ժամկետների վերաբերյալ կարգավորումները։
	Ընդունվել է ի գիտություն։
Նախագծով առաջարկվող՝ շահառուներին աջակցելու  գործընթացն իրականացվելու է ստացված տեղեկությունների հիման վրա։ Խնդիրները կարող են լինել բազմաբույթ, այդ իսկ պատճառով ժամկետ ամրագրելը նպատակահարմար չէ։ Պատասխան գործողություններն իրականացվելու են հնարավոր սեղմ ժամկետներում։

	5. Նախագծի 1-ին կետի 5-րդ ենթակետով Հայաuտանի Հանրապետության կառավարության 2011 թվականի մայիսի 5-ի N 670-Ն որոշման հավելված 1-ը լրացվում է նոր 30.3-րդ կետով, որի համաձայն՝ կենսաթոշակը լիազորագրով վճարելիս վճարման ցուցակ է ներառվում կենսաթոշակառուի տվյալները։
Վերոգրյալի կապակցությամբ անհրաժեշտ է հստակեցնել, թե արդյո՞ք լիազորագրի հիման վրա կենսաթոշակի վճարման դեպքերում արձանագրվում և պահպանվում են նաև կենսաթոշակը փաստացի ստացած լիազորված անձի տվյալները։ Մասնավորապես, պարզ չէ, թե ինչ մեխանիզմներով է ապահովվում հետագայում վճարումը ստացած անձի նույնականացման հնարավորությունը՝ հնարավոր վեճերի, չարաշահումների կամ այլ խնդիրների առաջացման դեպքում։
	Ընդունվել է ի գիտություն։
Կենսաթոշակը լրազորգրով վճարելուն առնչվող հարաբերությունները կարգավորվում են «Պետական կենսաթոշակների մասին» օրենքով։ Մասնավորապես, օրենքի 35-րդ հոդվածի 9-րդ մասի համաձայն՝ կենսաթոշակը վճարվում է նաև կենսաթոշակառուի (անչափահաս կամ խնամակալության տակ գտնվող կենսաթոշակառուի դեպքում՝ նրա օրինական ներկայացուցչի` ծնողի, որդեգրողի կամ խնամակալի) տված և նոտարի վավերացրած լիազորագրով, եթե լիազորագրով կենսաթոշակ վճարելու մասին գրավոր դիմումը և լիազորագիրը ներկայացվում են կենսաթոշակ նշանակող ստորաբաժանում:

ՀՀ կառավարության 2011 թվականի մայիսի 5-ի N 665-Ն որոշման N 1 հավելվածի 10-րդ կետի համաձայն՝  դիմումը և անհրաժեշտ փաստաթղթերն ընդունելու ժամանակ կենսաթոշակ նշանակող ստորաբաժանման մասնագետը տեսաներածում է (սկանավորում է) փաստաթղթերի բնօրինակները և էլեկտրոնային լուսապատճենները մուտքագրում է շտեմարան։
Բանկում լիազորագրով վճարմանն առնչվող հարաբերությունները կարգավորվում են  Հայաստանի Հանրապետության կառավարության 2020 թվականի մարտի 12-ի N 284-Ն որոշմամբ, որի հավելվածի 6-րդ կետի համաձայն՝ շահառուի բանկային հաշվին մուտքագրված պարբերական դրամական վճարի գումարները տնօրինելուն առնչվող հարաբերությունները, այդ թվում` վճարային քարտի սպասարկմանն առնչվող, կարգավորվում են շահառուի և բանկի միջև կնքված բանկային հաշվի պայմանագրով: Բանկային հաշվի պայմանագիրը շահառուի անունից կարող է կնքել կամ շահառուի անվամբ բացված սոցիալական ապահովության բանկային հաշվին առկա միջոցները դուրս գրելու կարգադրություն բանկին կարող է ներկայացնել նաև այլ անձ, եթե՝
1) վերջինս բանկ է ներկայացնում շահառուի տված՝ նոտարական կարգով վավերացրած կամ դրան հավասարեցված համապատասխան լիազորագիր կամ
2) շահառուն լիազորագիրը տվել է բանկում՝ բանկի ներքին ընթացակարգերով սահմանած կարգով:



